
Mikroskopioa, gizakiaren begiek hautemanak izateko txikiegiak diren objektuak ikuskor bihurtzeko diseinaturiko tresna dugu. Mikroskopio fotonikoa, hots, energi iturri gisa argi ikuskorra darabilena, nahikoa da zenbait mikrometrotako diametroa duten partikulen behaketarako; ez du balio, ordea, objektu txikiagoen behaketarako, bereizi nahi ditugun dimentsioekin konparatuz argiaren uhin-luzera handiegia baita.


Objektu txikiagoen behaketarako mikroskopio elektronikoa (transmisiozkoa eta ekorkuntzazkoa) erabiltzen da. Mikroskopio elektronikoak elektroi-azauak emandako energia erabiltzen du mikroskopio fotonikoen argi ikuskorraren ordez. Material biologikoetan, mikroskopio elektronikoaren bereizmen-muga 1 nm-tan dago gutxi gorabehera; hots, 200 aldiz txikiagoa mikroskopio fotonikoarena baino. Hori dela eta, mikroskopio elektronikoan handipen eraginkorra 200.000ko baliora irits daiteke; fotonikoan, berriz, 1.000ko baliora zailtasunez baino ezin da heldu. 

